
JSMP kongratula tomada de Posse ba Majistradu no Defensór Públiku   
 klase III  

 
Loron 16 Maiu 2011, loron ne’ebé importante tebes ba povu Timór Léste tanbá loron ida ne’e Ministériu 
Justisa liu husi Tribunál Rekursu hala’ó tomada de posse ba Majistradus nain 6, kompostu husi Juiz nain 4 
(feto nain 1), Prokuradór nain 2, no Defénsor Públiku nain 5.  
 
Majistradus no Defénsoria Públiku sira hanesan tuir mai: Juiz nain 4 maka Dr. António Fonseca, Dr. José 
Gonçalves, Dr. Âlvaro M. Freitas, no Dra. Florençia Freitas), Prokuradór nain 2 mak hanesan Dr. Nelson de 
Carvalho, no Dr. Mateus Nessi, no Defensór Públiku nian 5 mak hanesan Dr. Manuel Expostu, Dr. Gregório 
Lima, Dr. Calisto Totu, Dr. José da Silva, no Dr. João Henrique. Prokuradór total nain 5 maibé tomada de 
pose ba nain 3, hala’ó tuir jurisdisaun tribunál idak-idak. Hanesan iha Distrítu Covalima no Baucau hala’ó 
ona, Distritu Oe-cusse, Prokuradóra Jerál depois de serimónia refere aranka kedas ba iha Distrítu Oe-cusse 
hodi fo tomada de posse ba prokuradór foun.  
 
Konvidadus sira ne’ebé partisipa iha eventu ne’e mak hanesan Primeíru Minístru Kay Rala Xanana Gusmão, 
Prezidente Tribunál Rekúrsu, Dr. Claúdio Ximenes, Minístra Justisa, Dra. Lucia Lobato, Prokuradóra Jerál 
Repúblika, Dra. Ana Pessoa, Defensória Públiku Jerál, Dr. Sérgio Hornai, Diretóra Centru Formasaun 
Júridika, Dra. Marcelina Tilman inklui Membrus governu sira seluk, autór judisiáriu, sosiedade sívil, 
doadores, embaxadores, família husi majistradu no Defénsoria Públiku foun sira. 
 
Flora Soriano Menezes Diretóra Interina JSMP dehan katak harê husi totál autór judisiáriu maski aumenta 
númeru ho sira foun ne’e, klaru katak la proporsionadu no sufisiente atu atende nesesidade populasaun 
Timór Léste ne’ebé kuaze milliaun 1, maibé JSMP espera katak espasu pur espasu judisiáriu Timór Léste 
komesa hakat ba oin.  
 
Liutan nia mós hakarak hato’o JSMP nia laran kontente no fó parabens ba Majistradu, no Defensór Públiku 
foun sira tanbá durante tinan 1 hala’ó ona estájiadu tuir idak-idak nian knaar no bele hetan tomada de posse.  
 
Iha Eventu ne’e Dr. Sergio Hornai hanesan Koodenador Jerál Defensor Públiku iha ninian diskursu hateten 
katak majistradu no defensór publiku iha naha todan ida iha kabas nune’e tenki halo komprimisiu ba a’an 
rasik, familia no sidadaun tomak hodi bele halo afirmasaun asegura legalidade hodi presta ba sidadaun 
tomak.  
 
Aleinde ne’e Dra. Ana Pessoa iha nia diskursu hato’ó katak servisu majistradu ne’e servisu ekipa. Tanbá 
ne’e sira persija fasilidades no nesesidades seluk. Nia mós hateten katak majistradu no Defensor Públiku  



tenki hatene no responsabiliza ba idak-idak nia knaar. Nia subliña liu tan katak tuir lei ita nian la’ós atu fo 
kastigu deit ba arguidu sira maibé tau matan mós ba vítima tanbá vítima iha direítu atu hetan indemnizasaun. 
 
Iha parte seluk Prezidente Tribunál Rekursu, Dr. Claúdio Ximenes fo hanoin ba majistradu foun no defensór 
sira atu estuda maka’as liu tan, tanbá sei iha dezafius no obstaklus oin-oin iha futuru. Liu tan nia subliña 
katak desizaun ba ema nia vida ne’e iha juiz nia liman, juiz maka iha responsabilidade no kaer soberania 
tribunál nian. 
 
Nune’e mós intervensaun ikus husi Primeíru Minístru iha eventu refere deklara katak loos duni kondisaun 
seitór Judisiáriu iha tempu depois de referendu nomós iha prosesu independensia, Timór Léste sei kontinua 
infrenta dezafius oi-oin iha seitór Judisiáriu hanesan oinsá atu harii sistema Judisiáriu ida ne’ebé forte no 
kredivel husi inisiu iha kontestu Estadu de Direitu Demokratiku ne’ebé bazeia ba Lei.  
 
Liu tan Primeíru Minístru mós akresenta katak ho prezensa husi autór Judisiáriu foun ne’ebé foin simu 
tomada de posse ne’e ema hotu bele sai hanesan sasin no ho tomada de posse ida ne’e bele responde ona 
nesesidade no preokupasaun husi ema tomak ba sistema Judisiáriu ninian, 
 
JSMP sente katak espasu ida ne’e hanesan espasu diak tebes ba sistema judisiáru Timór Léste, tanbá liu husi 
prezensa Juiz, Prokuradór, no Defensór Públiku foun bele responde preokupasoins balu ne’ebé ita kestiona 
durante ne’e relasiona ho rekursu umanus ne’ebé limitadu. Espera katak ho prezensa  autór judisiáriu hirak 
ne’e bá oin bele reforsa liutan sistema justisa iha Timór Léste.  
 
  
Atu hetan informasaun kle’an favor kontaktu direitamente: 
 
Flora Soriano Menezes 
Diretóra Interina JSMP 
Diresaun e-mail: alol@jsmp.minihub.org 
Landline: 3323883 
 
 


